
O‘QUVCHILARNI 
MA’NAVIY-AXLOQIY 
TARBIYALASHDA SHARQ 
MUTAFAKKIRLARINING 
QARASHLARIDAN 
FOYDALANISH
Raximova Surayyo Otabek qizi
Qori Niyoziy nomidagi tarbiya pedagogikasi
milliy instituti tayanch doktoranti

Annotatsiya: Mazkur maqolada ma’naviy-axloqiy qadriyatlarni e’zozlash, inson mohiyati, uning ruhiy kamoloti, yaxshilik 
va yomonlik muammosi, inson kamolotida ilmning o‘rni hamda nafs tarbiyasi xususida so‘z boradi. Forobiy, Ibn Sino, 
Beruniy, Yusuf Xos Hojib, Alisher Navoiy, Jaloliddin Rumiy va boshqa allomalar insonning ma’naviy kamoloti, axloqiy 
fazilatlari, odob-axloq qoidalari, adolat va insoniylik kabi qadriyatlarni jamiyat taraqqiyoti uchun zaruriy omil sifatida ta’ri-
flaganlari tahlil etilgan. Maqolaning maqsadi – Sharq mutafakkirlarining qarashlarida ma’naviy-axloqiy qadriyatlarning 
ilmiy-falsafiy mazmunini tahlil qilish hamda ularning zamonaviy ta’lim va tarbiya tizimidagi ahamiyatini asoslab berishdir.

Kalit so‘zlar: ma’naviy-axloqiy, qadriyatlar, halollik, milliy an’analar, Abu Nasr Forobiy, Ibn Sino, Alisher Navoiy, Jaloliddin 
Rumiy, Ahmad Yassaviy.
Abstract: This article discusses the reverence for spiritual and moral values, the essence of the human being, spiritual 
perfection, the problem of good and evil, the role of knowledge in human development, and the cultivation of morality. 
The views of thinkers such as Abu Nasr Farabi, Ibn Sina, Beruni, Yusuf Khos Khojib, Alisher Navoi, Jalaluddin Rumi, and 
others are analyzed, who described human spiritual perfection, moral qualities, ethical norms, justice, and humanism as 
essential factors for social progress. The purpose of the article is to analyze the scientific and philosophical content of 
spiritual and moral values in the works of Eastern thinkers and to substantiate their significance in the modern system of 
education and upbringing.

Key words: spiritual and moral, values, honesty, national traditions, Abu Nasr Farabi, Ibn Sina, Alisher Navoi, Jalaluddin 
Rumi, Ahmad Yassawi.
Аннотация: В данной статье рассматриваются вопросы почитания духовно-нравственных ценностей, сущности 
человека, его духовного совершенствования, проблемы добра и зла, роли науки в развитии личности и воспи-
тания нравственности. Анализируются взгляды таких мыслителей, как Абу Наср Фараби, Ибн Сино, Бируни, Юсуф 
Хос Ходжиб, Алишер Навои, Джалолиддин Руми и других, которые трактовали духовное совершенство человека, 
нравственные качества, нормы поведения, справедливость и гуманизм как важные факторы общественного про-
гресса. Цель статьи – проанализировать научно-философское содержание духовно-нравственных ценностей в 
трудах мыслителей Востока и обосновать их значение в современной системе образования и воспитания.

Ключевые слова: духовно-нравственные, ценности, честность, национальные традиции, Абу Наср Фараби, Ибн 
Сино, Алишер Навои, Джалолиддин Руми, Ахмад Яссави.

KIRISH
Kundan-kunga shiddat bilan rivojlanayotgan taraqqiyotning hozirgi bosqichida ma’naviy-axloqiy qadri-

yatlarni e’zozlash, tarixiy merosni asrash va milliy an’analarni tiklash hamda qadrlash kabi masalalar bilan 
bog‘liq muammolar butun dunyoning e’tibor markazida turibdi. Bugungi kunda inson ma’naviyati va axloqiy 
kamolotini yuksaltirish masalalariga ham alohida e’tibor qaratilmoqda. Ma’naviy-axloqiy tarbiya – bu inson-
ning ichki dunyosini shakllantirish va uning axloqiy qoidalari, e’tiqodlari hamda qadriyatlariga asoslangan 
tarbiya jarayonidir. Bu tarbiya nafaqat tashqi xulq-atvorni, balki insonning ichki tuyg‘ulari, ehtiroslari, ma’naviy 
qadr-qimmatini ham shakllantiradi. Ma’naviy va axloqiy tarbiya insonning dunyoqarashini, turmush tarzini, ijti-
moiy munosabatlarini va atrofidagi odamlarga bo‘lgan munosabatlarini belgilaydi.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

181

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2025-yil, sentyabr, 9-son

Ma’naviy-axloqiy tarbiyaning asosiy maqsadlari:

•	 insoniy qadriyatlarni shakllantirish – har bir insonning badiiy va ma’naviy dunyosini rivojlantirish, unga 
o‘zining yuksak axloqiy va ma’naviy mas’uliyatini tushuntirish;

•	 axloqiy xulq-atvorni tarbiyalash – odamlarni axloqiy jihatdan to‘g‘ri, ijobiy va jamiyatga foydali xulq-atvorni 
ko‘rsatish va uni amalda qo‘llashga o‘rgatish;

•	 ijtimoiy muhitga moslashish – insonga ijtimoiy muhitda to‘g‘ri va o‘rinli xulq-atvorni namoyon etish, jami-
yatda o‘z o‘rnini to‘g‘ri topish va boshqalar bilan yaxshi munosabat o‘rnatish.

MAVZUGA OID ADABIYOTLAR SHARHI
Sharqda VIII-XII asrlarda qadriyatlar haqidagi qarashlar rivojlanib, bunday qarashlarning shakllanish tarixi 

xalq og‘zaki ijodi, antik davrlar falsafiy dunyoqarashi hamda qadimgi Sharq xalqlarida yaratilgan rivoyatlar, 
afsonalar, hikoyatlar va masallarning tarixiy genezisiga borib taqaladi. Qadriyatlar tushunchasini o‘rganish 
va tahlil etish barcha zamonlarda dolzarb mavzulardan hisoblangan. Qadriyatlar ichida eng qadrlisi – baxtli 
yashashimizga zavqimizni keltiradigan, yaxshilik qilishimizga yordam beradiganidir, – degan edi antik davr 
falsafasining buyuk namoyandalaridan biri Arastu.1 “Muallimi soniy” nomi bilan Sharqda dong taratgan alloma 
Abu Nasr Forobiy insonni “ijtimoiy mavjudot” sifatida talqin qilib, uning komillikka erishishida axloqiy fazi-
latlarning hal qiluvchi o‘rin tutishini ta’kidlagan va adolat, saxovat, halollik, ilmga intilish kabi fazilatlarni jamiyat 
taraqqiyotining negizi deb hisoblagan. Forobiyning fikricha, jamiyatdagi axloqiy-ruhiy muhit shaxsning ma’naviy 
kamolotiga bevosita ta’sir etadi. U qadriyatlar xususida fikr yuritib, shunday deydi: “...agar bu jarayon birlik-
birdamlikni idrok etishiga olib keladigan bo‘lsa, u holda turli hayot tarzidagi odamlarni, katta, obro‘li oilalarning 
tabarruk yoshdagi otalar va farzandlarni farog‘at keltiradigan qonunlar yaratishga majbur etadi”.2 

Faylasuf va qadriyatshunos olim Q. Nazarovning ilmiy-tadqiqot ishlarida ham qadriyatlar tushunchasining 
mazmun-mohiyati, strukturasi, asosiy shakllari va paydo bo‘lish xususiyatlariga keng to‘xtalib o‘tilgan holda 
shunday ta’rif berilgan: “Qadriyat tushunchasi voqelikdagi muayyan hodisalarning umumbashariy, umumin-
soniy, ijtimoiy-axloqiy, madaniy-ma’naviy ahamiyatini ko‘rsatish uchun qo‘llaniladigan falsafiy-sotsiologik va 
aksiologik tushuncha”.3 Alisher Navoiy kishilarga mehr-muruvvat ko‘rsatishga, solih amallarni bajarishga, nafsni 
tiyishga, kambag‘allarga xayr-ehson qilishga, rahmdil va shafqatli bo‘lishga, doimo xalq g‘amini yeyishga, ular 
tashvishida yashashga insonlarni da’vat qildi, insoniylik va odamiylikni har narsadan yuqori qo‘ydi:

Odamiy ersang demagil odami,
Oniki yo‘q xalq g‘amidin g‘ami.4

Hazrat Navoiy o‘zining nasriy va nazmiy asarlarida komil inson uchun poydevor bo‘lib xizmat qiladigan 
odamiylikka, insonparvarlikning turli jihatlariga e’tibor beradi. Shoirning ta’kidlashicha, hayotda shunday 
odamlar borki, ular tashqi tarafdan inson qiyofasida bo‘lsa ham, qilgan ishlari, fe’l-atvori insonlarga xos emas. 
Ularning so‘zi bilan ishi turlicha, qilgan ishlari qabihlik va riyokorlikdan boshqa narsa emas. Bunday odamlarni 
insonlar qatoriga qo‘shib bo‘lmaydi, ular bilan do‘stlashishdan qochish kerak. Ahmad Yassaviy insondagi yomon 
illatlarni nafs deb biladi va unga qarshi kurash lozimligini uqtiradi. Nafsni tiymaslik, mol-dunyoga hirs qo‘yish, 
ta’magirlik, badnafslik, nokaslik, nodonlik, jaholat va razolatni qattiq qoralaydi. Ahmad Yassaviy hikmatlarining 
katta bir qismi ayni shu masala talqinlariga bag‘ishlangan. Uning ta’rifiga binoan, nafs “yabon qushdek qo‘lga 
qo‘nmas” bir narsa. Bu “qush” o‘z xohishicha “parvoz” etaversa, odamni kundan-kun to‘g‘rilikdan ozdiraveradi. 
Oqibatda esa:

Nafs yo‘liga kirgan kishi rasvo bo‘lur,
Yo‘ldan ozib, toyib to‘zib gumroh bo‘lur.

TADQIQOT METODOLOGIYASI
Ushbu maqolada o‘quvchilarni ma’naviy-axloqiy tarbiyalash jarayonida Sharq mutafakkirlarining qarash-

laridan foydalanishning ilmiy asoslari tadqiq qilindi. Metodologik jihatdan ish falsafiy, pedagogik va tarixiy 
manbalarni tahlil qilishga tayandi. Asosiy yondashuv sifatida komparativ metod qo‘llanilib, Sharq mutafakkir
larining (Forobiy, Beruniy, Ibn Sino, Alisher Navoiy va boshqalar) ma’naviyat va axloqiy tarbiya haqidagi qarash-
lari zamonaviy pedagogik nazariyalar bilan solishtirildi. Shu bilan birga, kontent-analiz orqali mutafakkirlar asar-

1	 Arsatu. Axloqi kabir. – T.: Yangi asr avlodi, 2015.-B.254.
2	 Abu Nasr Forobiy. Fozil odamlar shahri. - T.: Yangi asr avlodi, 2016.-B.28-29.
3	 Nazarov Q. Qadriyat tizimi: barqarorlik va o‘zgaruvchanlik dialektikasi (aksiologiyaning ijtimoiy- falsafiy muammolari). Falsafa fanlari 

doktorini olish bo‘yicha dissertasiyasi. T.:1996.-B.105.
4	 Alisher Navoiy. Hayratul-abror – T.: G‘afur G‘ulom nomidagi Adabiyot va san’at nashriyoti, 1989. – 155 b

larida tarbiya, odob, insoniy fazilatlar haqidagi g‘oyalar ajratib olindi hamda ular maktab ta’limi uchun metodik 
tavsiyalar shakllantirishda asos sifatida qo‘llandi. Empirik darajada o‘quvchilar va o‘qituvchilar bilan suhbat, 
kuzatuv va mini-anketalar o‘tkazilib, Sharq mutafakkirlarining qarashlarini ta’lim-tarbiya jarayoniga tatbiq etish-
ning samaradorligi o‘rganildi. Statistik tahlil yordamida olingan ma’lumotlar umumlashtirildi va nazariy asoslar 
bilan bog‘landi. Shu tariqa, tadqiqot metodologiyasi nazariy manbalar tahlili, komparativ va empirik usullar 
uyg‘unligiga asoslandi.

TAHLIL VA NATIJALAR
Butun dunyoga mashhur, buyuk qomusiy olim, Sharq olamida “Shayx ur-rais”, Gʻarb olamida esa “Avit-

senna” nomi bilan tanilgan Abu Ali ibn Sinoning qarashlarida ham ta’lim va tarbiya masalasi yuqori o‘rinda 
turgan. Buni allomaning bizgacha qoldirgan ilmiy va ma’naviy merosi orqali bilishimiz mumkin. Uning qarash-
larida ta’lim va tarbiya masalasida, avvalo, oilaning o‘rni nihoyatda katta ekanligi, xususan, farzand tarbiyasi 
borasida aqlli onaning zimmasida ekanligi kuzatiladi. Abu Ali ibn Sinoning “Axloq haqidagi risola”sida ko‘pgina 
axloqiy xislatlar qatorida ilm-ma’rifatli bo‘lish kabi fazilatlar haqida ham to‘xtalib o‘tadi. Alloma insonlarni kamo-
lotga yetishishlari uchun avvalo ma’rifatli bo‘lishlari lozimligini ta’kidlaydi. Abu Ali ibn Sino asosan yoshlarga 
ta’lim berishda ularning yoshiga e’tibor berishni, yengildan og‘irga qarab harakat qilishni tavsiya qiladi. Uning 
fikricha, “Yaxshi va yomon xulqning hammasi sharoit, tarbiya, odatlanish natijasida vujudga keladi”, shuning 
uchun ham inson tarbiyali bo‘lishi va yaxshi narsalarga odatlanishi zarur.

Buyuk allomalardan biri Jaloliddin Rumiy o‘z asarlarida ma’naviy qadriyatlarga oid ilm, tavba, ishq, 
muhabbat, me’yor, adolat, haqiqat, halollik, nafs, iymon, insof, ustoz-shogirdlik, qo‘rquv va e’tiqod kabi mavzu-
larga ko‘p o‘rinlarda to‘xtalib o‘tgan. Mutasavvif falsafiy qarashlarida axloqiy qadriyatlarga oid odob, axloq, 
yolg‘onchilik, omonat, mehr-muhabbat, saxiylik, tarbiya, mag‘rurlik, munofiqlik, ota-onaga hurmat, oila, rashk, 
shukr, hasad, vafodorlik, qanoat, yaxshilik va yomonlik masalalarini ham qalamga olgan. Shuningdek, allo-
maning asarlarida umuminsoniy qadriyatlarga oid tinchlik, do‘stlik, mardlik, ogohlik, hushyorlik, hamjihatlik, 
diniy bag‘rikenglik va millatlararo totuvlikka oid falsafiy mulohazalarga Rumiy asarlarini o‘rganish hamda tadqiq 
etish jarayonida ko‘p o‘rinlarda duch kelamiz.

Sharqning muazzam siymolaridan biri bo‘lmish Jaloliddin Rumiyning falsafiy qarashlarida ma’naviy-
axloqiy qadriyatlar va axloqiy kamolot masalalari yetakchi mavzulardan hisoblanadi. Allomaning qarashlarida 
Ishq va Qalb masalasiga alohida to‘xtalib o‘tilgan. Rumiyning fikricha, borliqni harakatga keltiruvchi kuch bu – 
muhabbat. Uning ta’kidlashicha, nabotot va hayvonot olami vakillarida ham muhabbat mavjud, biroq ular faqat 
tanasi va terisi bilan sevishadi. Faqat insongina butun vujudi – jismi, ongi, hayoli va shuuri bilan sevishga qodir.

XULOSA
Sharq mutafakkirlarining ma’naviy-axloqiy qarashlari insoniyatning bebaho merosi bo‘lib, bugungi kunda 

ham o‘z ahamiyatini yo‘qotmagan. Forobiy insonning ijtimoiy mavjudot sifatida axloqiy fazilatlari jamiyat taraqqi-
yoti uchun poydevor ekanini asoslab berdi. Ibn Sino ilm va axloq uyg‘unligi, nafsni tarbiyalash orqali inson 
kamolotiga erishish g‘oyasini ilgari surdi. Navoiy insoniylik, odamiylik, mehr-muruvvat va xalqparvarlikni komil 
inson mezoni sifatida ulug‘ladi. Ahmad Yassaviy esa nafsga qarshi kurash, sabr-toqat va ruhiy poklanish orqali 
insonni yetuklikka chorlagan. Jaloliddin Rumiy muhabbat, adolat, bag‘rikenglik va umuminsoniy qadriyatlarni 
insoniyatning yagona birlashtiruvchi kuchi sifatida talqin qildi. Ushbu qarashlar zamonaviy ta’lim-tarbiya jara
yonida yoshlarni komil inson etib voyaga yetkazishda nazariy asos va amaliy yo‘l-yo‘riq vazifasini bajaradi. 
Demak, Sharq mutafakkirlarining ma’naviy-axloqiy merosi nafaqat tarixiy, balki bugungi globallashuv sharoitida 
milliy o‘zlikni anglash, ma’naviy barqarorlikni ta’minlash va yosh avlodni ma’rifatli, axloqan pok shaxs sifatida 
tarbiyalashda dolzarb metodologik manba hisoblanadi.

Foydalanilgan adabiyotlar ro‘yxati:
1.	 Arsatu. Axloqi kabir. – T.: Yangi asr avlodi, 2015. – B.254.
2.	 Abu Nasr Forobiy. Fozil odamlar shahri. – T.: Yangi asr avlodi, 2016. – B.28-29.
3.	 Nazarov Q. Qadriyat tizimi: barqarorlik va o‘zgaruvchanlik dialektikasi (aksiologiyaning ijtimoiy-falsafiy muammolari). 

Falsafa fanlari doktorini olish bo‘yicha dissertatsiya. – T.: 1996. – B.105.
4.	 Alisher Navoiy. Hayratul-abror. – T.: G‘afur G‘ulom nomidagi Adabiyot va san’at nashriyoti, 1989. – 155 b.
5.	 Aliqulov X. Mutafakkirlar axloq va adolat haqida. – T.: Adolat, 1995. – 30 b.
6.	 Jurayev S.S.U. Abu Ali ibn Sinoning falsafiy qarashlarida axloq masalasi va uning bugungi kundagi ahamiyati. Oriental 

Renaissance: Innovative, Educational, Natural and Social Sciences, 2021, 1(3), 11-14.

